
TANGAZO KWA UMMA
Mnamo tarehe 24 Julai 2014, Benki Kuu ya Tanzania ilichukua usimamizi wa benki ya FBME (“FBME”) kufuatia taasisi ya Financial Crimes Enforcement Network (FinCEN) ya Marekani kutoa Notisi iliyoihusisha benki ya FBME na uhalifu wa kutakasa fedha haramu uliokisiwa kufanywa na matawi ya FBME yaliyo nje ya Tanzania. Hivyo basi FinCEN ilitoa Notisi ya kukusudia kuifungia FBME kujihusisha na mfumo wa kibenki wa Marekani.
Athari za Notisi hiyo zimepelekea kushindwa kwa  FBME kufanya malipo katika mfumo wa kimataifa wa kibenki na kupelekea sehemu kubwa ya wateja wake kuhamia katika taasisi nyingine za kibenki.  Pamoja na matatizo hayo FBME imeendelea kujitosheleza kifedha kwa kuweza kumudu majukumu yake kwa wateja kama kawaida.
Tangu kipindi hicho Benki Kuu ya Tanzania imekuwa ikifanya uangalizi wa karibu kwa FBME huku ikisubiria kukamilika kwa uchunguzi na tamko rasmi kutoka FinCEN. Hatimaye FinCEN ilimaliza uchunguzi na kutoa uamuzi wa mwisho kupitia Notisi ya tarehe 23 Julai 2015. Katika Notisi hiyo FinCEN iliridhia kwa kuthibitisha shutuma dhidi ya FBME na hatimaye kuifungia kujihusisha kwa namna yoyote ile na mfumo wa kifedha na taasisi za kifedha za Kimarekani.  Itakumbukwa kwamba tangu ilipotolewa Notisi ya kwanza mnano Julai 2014, FBME imekuwa ikiendesha shughuli zake bila kushirikiana na taasisi za kifedha za kimarekani.
Benki Kuu inatambua kwamba ni dhahiri kwamba Notisi ya FinCEN kuifungia FBME itaathiri uhai na uendeshaji wake kibenki hivyo Benki Kuu inafanya upembuzi wa hatua stahiki za kuchukua kwa mujibu wa sheria. Hata hivyo, tungependa kuutarifu umma kwamba kwa sasa FBME itaendelea na shughuli zake kama kawaida mpaka hapo Benki Kuu itakapoamua hatma yake na umma utataarifiwa uamuzi utakaofikiwa. 

